
Baꞌ miꞌ dhɨr baik jurniꞌñ kɨꞌn dhiꞌ puiꞌ, mam tɨɨmo maaꞌn gu
maaꞌnkam bɨɨmaꞌn gu tɨyaa mu Kanaa, na paiꞌ Galilea 
bhaan bipioꞌ guiꞌ gu dɨbɨɨr. Baꞌ bɨɨx mup oirɨ gu dɨꞌɨɨꞌn gu
Jesuus gio dɨɨlh gu Jesuus ja bɨɨm guiꞌ nam kaichuꞌ, na
mɨt guꞌ ja bai nam sap jaiꞌ muiꞌ xi jiimdaꞌ nam jaiꞌ tu jugiaꞌ.



Baꞌ jaꞌxpɨx nam ka tu kuaꞌ, mi jaꞌp jix buam bam aaꞌ am 
jaiꞌ dhɨt gu jaꞌtkam nat ba juum gu biiñ. Baꞌ gu dɨꞌɨɨꞌn gu
Jesuus jup tɨtda palhɨɨp jaꞌp xi baabuk: ―Cham ka biaꞌ am 
gu biiñ dhich jaaduñ. Baꞌ gu dɨꞌɨɨꞌn gu Jesuus daipuꞌ xi 
chɨɨdak mu jaꞌk jup ba ja aaꞌñdhim gu koiꞌ bhiadam, jup ja 
tɨtda: ―Moo pim alh miꞌ puiꞌ xi chu duñiidhaꞌ na jɨꞌk jax
jam tɨɨdaidhaꞌ guꞌñiñ chioꞌñ. 



Baꞌp ja tɨtda gu Jesuus gu koiꞌ bhiadam: 
―Ea gor miꞌ xi chuaꞌ gu suudaiꞌ dhi gɇꞌgɇr
jajaꞌ taꞌm na muni daraa, susdagɨm moo. 
Baꞌ guiꞌ miꞌp xi ja susduiꞌ mɨt jupaaban.



Baꞌp ja tɨtda ɨp gio: ―Xib japim baꞌ alhiꞌch
baxbhai muiꞌ xi choiꞌdhikaꞌ guiꞌ na yaꞌ
umuaꞌñdhix na tu ja makiaꞌ dhi jaꞌtkam. Baꞌ
guiꞌ alhiꞌch baxbhak muiꞌp xi bhɨidhak jamɨt.



Baꞌ na bhaiꞌ xi dhɨꞌnka, jir jix kɨɨꞌ biiñ jix oꞌjoꞌ. Ku guꞌ pu
cham maat ji noꞌp jir suudaiꞌ kat nat biiñ jup jum duu, 
dai gu bhiadam nam miꞌ
palhbuiꞌñ nam baꞌx maat
nar suudaiꞌ kat pɨx, na mɨt
guꞌ dhiꞌ tu tua gu suudaiꞌ, 
pɨx ji nam guꞌ am cham 
jax kaiꞌch. Baꞌ nat xi 
dhɨɨkak nar biiñ, 
jaꞌp xi baabuk
jup tɨtda guiꞌ na
miꞌm tɨtmu:



―¿Kux cham aar am kat nach dhiꞌñix kɨɨꞌ biiñ bɨɨpɨꞌ ja 
toiꞌdhaꞌ gɨt dhi jaꞌtkam? Gi na guꞌ puiꞌ jaꞌk jum bua. Noꞌm
jix ioꞌm bax bɨɨnaꞌ nach baꞌ
gu kuugaꞌn muiꞌp ba ja 
toiꞌdhaꞌ gɨt. Jaiñ nap guꞌ
tɨi pu biaꞌ bak, xib na
pich baꞌ bhaiꞌ ba ji bax. 



Baꞌ dhiꞌ nat puꞌñix bhaiꞌm duukam jup tu duu gu
Jesuus, bhaan bhaiꞌ ji matgir na
jaꞌxbuiꞌp jir gɇꞌkam na guch
Gɨꞌkoraꞌ. Baꞌ pu bɨɨx ja jujur
kɨꞌn tɨ jɨɨꞌñ jamɨt guiꞌ nam
kaichuꞌ na mɨt tɨɨ nat jax
tu duu. 



Baꞌ gatuuk ma paxiaram gu Jesuus mu 
jaꞌp na paiꞌ kiokaꞌ gu Peegro. Baꞌ miꞌ
pɨx ji chɨɨ gu daadaꞌn nam bakxidhat mi 
jaꞌp boꞌ na ɇɇ gu toiñdhiꞌ.



Baꞌ amuub xi ɇɇk miꞌ xi dhaa nobiꞌran. Baꞌ jotmodaꞌ jix
bhaiꞌ ji chu tatdat, jix kɨɨꞌ dho guꞌp jum duu na ka ɇɇkat
gu toiñdhiꞌ. Miꞌ dhɨr dho guꞌ dai nat bamgɨk ba tu ja 
onbaiꞌ. 



Baꞌ nat paiꞌ ba bhiꞌñ gu tanoolh, na puiꞌ bax dhɨdɨmpuꞌ, 
muiꞌ jaꞌtkam pɨx jaꞌx ji ai mɨt miꞌ baꞌaak kɨɨk na paiꞌ daa gu
Jesuus ji ja baidhat gux
kakoꞌkkam, jaiꞌ guiꞌ nam
ampɨx jix ñanaanbiꞌ kaꞌ
na ja aꞌm jup tuiꞌkaꞌ gu
cham kɨkɨɨꞌ iꞌiiꞌmdaꞌ. 
Giilhim muiꞌ mɨt miꞌ
mam jumaap kiꞌñgob
gu mi jaꞌp oiꞌñkam
na jɨꞌx jir kiicham.



Baꞌ pɨx jaꞌx ji ja duduaꞌñ gu Jesuus gux kakoꞌkkam, na
guꞌ mi jaꞌp moo bɨɨx aixim tuꞌm jup tɇ ɇɇkaꞌ gu koꞌkdaiꞌ. 
Jaiꞌ guiꞌ nam ampɨx jix ñanaanbiꞌ kaꞌ, bɨɨx jaꞌk ja joot gu
cham kɨkɨɨꞌ iꞌiiꞌmdaꞌ ja aꞌm dɨr. 



Pu cham ja doꞌñcho nam jax bha tu aꞌga gu cham kɨkɨɨꞌ
iꞌiiꞌmdaꞌ, na guꞌx bhaiꞌx maat na noꞌt jax dhuuk xi ja 
doꞌñcho nam bha tu aꞌgaꞌ, miꞌ maaxik ba kɨɨsaꞌ am nar
tuꞌp tuꞌm daꞌ. 



Baꞌ nam nɨiꞌñdhaꞌ gux kakoꞌkkam na pɨx ji ja 
duduaꞌñdhidhaꞌ gu Jesuus gu jaiꞌx kakoꞌkkam, pɨx jum
tutkiꞌñdhaꞌ am nam bhax dhaagik kaꞌ, na guꞌ sia kut jaroiꞌ
bhaiꞌ pɨx xi dhaa, 
pu maaꞌn jimdam
dodhiaꞌ, na guꞌ jax
ña pɨx jaꞌk jix bhaaiꞌ
na pu dui duaꞌñdhaꞌ
gu jaroiꞌ gu Jesuus, 
na guꞌr gɇꞌkam. 



Baꞌ jaꞌxpɨx maaꞌn miꞌ ba aich jamɨt gux ioꞌm jix
maꞌmkulhiꞌ maakob dɨt.



Baꞌ ɨlhdhat am nam jiimɨt mɨjɨ pu
baapkiaꞌ gɨt baꞌk chɨr na paiꞌp tuꞌiiꞌ gu
Jesuus, guꞌ ji na guꞌ cham 
bhaaiꞌ, nam guꞌ giilhim jix
kabkam suudaꞌ gu jaꞌtkam. 



Puiꞌ mɨt alhiꞌch ma dɨgaar gu
baꞌaak daam dɨr na mɨt baꞌ mu 
tɨsaaꞌñdhak bhaiꞌ dhɨr mu 
tɨbaañ bakxidhar taꞌm mɨjɨ
na paiꞌp tuꞌiiꞌ gu Jesuus.



Baꞌ nat ba ja tɨɨ gu Jesuus nam buiñor
jix biiñaktuꞌ, jup tɨtda gux
maꞌmkulhiꞌ: ―Chaꞌp jax
kam aaꞌndaꞌñ jaduuñ. 
Ba uañchudhix ji 
matgam gum 
uaꞌtulhdharaꞌ, na
ñich guꞌ aañ puiꞌ ba
tɨi. ―Aapiꞌñ jaduuñ
nap jix maꞌmkulhiꞌ, 
xi bamiiꞌ. Ba jimiaꞌ ap 
jum kiꞌaam, bhɨɨji ap 
dhim bakxidharaꞌ. 



Baꞌ gatuuk na miꞌ puiꞌ jɨꞌ xi chu ja aꞌgidhimɨk
gu Jesuus gu jaꞌtkam pu jii, dai nat
jax bha tɨs bhaan gu gɇꞌ kanuub, 
baꞌ bɨɨx jup oiꞌñchuꞌ am gu
noonbiꞌñ. 



Baꞌ nammɨ gama jaꞌk ɨrban gu gɇꞌ suudaiꞌ nam ba jiim, 
ba koi gu Jesuus. Baꞌ jotmodaꞌ
pɨx jix ioꞌm bhaiꞌ jɨb, bhaiꞌ ji 
guꞌngukɨ gu suudaiꞌ, pɨx bhaiꞌ
ba jim tuꞌaim kanuub taꞌm.



Baꞌ ñiñiak jup ja tɨtda gu Jesuus: ―¿Kux moo jaꞌp chakui
bɨɨx jam jujur kɨꞌn jix biiñak japim aa aañ jiñ bui ku pim
baꞌ moo jaꞌp jup bax chotdontuꞌ? Baꞌ puiꞌ xi chɨꞌɨɨk
bamgɨk xi ñiok gu jɨbɨɨlh gio gu suudaiꞌ. 
Baꞌ miꞌ jotmodaꞌ naiꞌ ampɨx ji chu 
juu, pu cham paiꞌ ka jɨbɨɨr, 
ni gu suudaiꞌ ku ka 
guꞌnguk. Baꞌ gu noonbiꞌñ
miꞌ puiꞌ pup tuiꞌdhiꞌ am, 
nam jup jum tɨ tɨtdaim

jix dhuꞌnpiꞌñ kɨꞌn: ―¡Jaꞌp moor 
gɇꞌkam ji bak jia dhich
jaduuñ na baꞌ gam jɨbɨɨlh
gio suudaiꞌ jix jɨɨgiꞌñ! 



Na guꞌ giilhim tɨix ja joiꞌgɨꞌn gu Dios bɨɨx
na jɨꞌk gu jaꞌtkam, puiꞌ kut baꞌ bha joot gu

dai maaꞌn maraaꞌn yaꞌ dhi oiꞌñgaꞌn, na
sap baꞌ bɨɨx guiꞌ nam jɨꞌk tɨ jɨɨꞌñdhaꞌ

buiñor, cham tuꞌ kam tulhiiñaꞌ
am, dai nam ba jimiaꞌ jix 

dhaam jaꞌk.



ROOMA KAM 3:23 Na mɨt guꞌ bɨɨx jum uaꞌtulh gu jaꞌtkam, 
baꞌ dɨlhkob jaꞌk ji bii mɨt na paiꞌ cham ja aꞌm ka tɨ nɨidhim gu

Dios.

ROOMA KAM 6:23 Gu uaꞌtulhdharaꞌ dai dhiꞌ kɨꞌn tu namkiꞌñ
na mu jaꞌk bhɨichdhaꞌ gu jaroiꞌ na paiꞌ gammɨjɨ miꞌ pup jum
tulhiiñdhaꞌ. Matgɨm guꞌ gu Dios baidhikaꞌ ji na buiñor bap 

tuiꞌkaꞌ gammɨjɨ na paiꞌ joidham jix bhaiꞌ ba tu jimdaꞌ gu jaroiꞌ
na bɨɨmaꞌn maaꞌn maaꞌnkam bap jum duñiaꞌ guch Xoiꞌkam

guiꞌ na xib jir jich Gɇꞌkam tuk.

ISRAEL KAM 9:27 Na guꞌ dhiꞌ jaꞌpni jia na jax ya jaꞌp gu
jaꞌtkam, nam guꞌ cham tuꞌ koꞌdat gio duduardat ya jaꞌp oipo, 
jaꞌpji noꞌt pɨx ba muu, pu cham paiꞌ ka dodhiaꞌ, dai janoꞌ na
ba tum kuugalhdhaꞌ yaꞌ dhi oiꞌñgaꞌn nam baꞌ duduadɨi giop

bhaiꞌp ji baapmigiaꞌ na bam aayaꞌ na paiꞌ dhuuk ja 
aagiꞌñdhaꞌ guch Xoiꞌkam nam tuꞌ jax buimɨi nam duduakat

gu ja tutkuꞌ bhaan.



EEPESO KAM 2:8,9 Baꞌ na pimɨt tɨ jɨɨꞌñ aapiꞌm nat gu Dios 
tuꞌ sɨlhkam ba xich joiꞌgɨlh, dhiꞌ bhaan cham tuꞌ mu jaꞌk ka

jiim japim bhaan gu boi na mu jaꞌk bhɨix na pim paiꞌ gammɨjɨ
gɨt miꞌ pup jum tulhiiñdhaꞌ. Cham tuꞌ pimɨt tuꞌ bhaan tu

juanak maꞌiich dhiꞌ, guꞌ jaꞌpji puiꞌ pɨx nat xi jam joiꞌmdak jaꞌp
jaꞌk jam tuttu gu Dios. Baꞌ chaꞌpim tuꞌ kaꞌm jup bam 

ɨlhiiꞌñdhaꞌ na pim cham tuꞌ mu jaꞌk ka jiim na pim paiꞌ
gammɨjɨ gɨt miꞌ pup jum tulhiiñdhaꞌ, na pimɨt guꞌ cham tuꞌ tuꞌ

bhaan tu juanak pu chuꞌm maꞌiich.
ROOMA KAM 10:9,10 Naꞌ guꞌ daipuꞌ noꞌ jaroiꞌ dɨɨlh chiñiiꞌñ
kɨꞌn puiꞌ ba kaiꞌch na guch Xoiꞌkam jir Gɇꞌkam, gio na bɨɨx

juraaꞌn kɨꞌn ba tɨ jɨɨgiꞌñ nat gu Dios pɨx duaꞌñdhak giop bamiiꞌ
mu dɨr koiꞌñgaꞌn tɨr, cham tuꞌ mu jaꞌk ka jimdaꞌ na paiꞌ

gammɨjɨ gɨt miꞌ pup jum tulhiiꞌñdhaꞌ. Na guꞌ noꞌch bɨɨx jich jur
kɨꞌn buiñor ba tɨ jɨɨgiꞌñ guch Xoiꞌkam, gio noꞌch dɨɨlh jich chiñ
kɨꞌn puiꞌ ba kaiꞌch nar Gɇꞌkam, gu Dios jix kɨkɨɨꞌ jaꞌtkam bach
chɨgiaꞌ, baꞌ cham tuꞌ mu jaꞌk ka jiimdaꞌ ich nach paiꞌ gammɨjɨ

gɨt miꞌ pup jich chulhiiñdhaꞌ. 



JUAN 3:16,17 Na guꞌ giilhim tɨix ja joiꞌgɨꞌn gu Dios bɨɨx na
jɨꞌk gu jaꞌtkam, puiꞌ kut baꞌ bha joot gu dai maaꞌn maraaꞌn

yaꞌ dhi oiꞌñgaꞌn, na sap baꞌ bɨɨx guiꞌ nam jɨꞌk tɨ jɨɨꞌñdhaꞌ
buiñor, cham tuꞌ kam tulhiiñaꞌ am, dai nam ba jimiaꞌ jix

dhaam jaꞌk.
Cham tuꞌ nat jax kaiꞌñkam bha joot gu Dios gu maraaꞌn na

yaꞌ ɇɇji ja tulhiiñchudaꞌ gu jaꞌtkam, guꞌ jaꞌpji na yaꞌ tu ja 
uañdhaꞌ ji gu ja uaꞌtulhdharaꞌ nam baꞌ puꞌñi duuji cham kam

tulhiiñaꞌ. 



1 JUAN 5:11-13 Guꞌ gu Dios puiꞌ tɨi ba tɨi ji na sap jich
baidhikaꞌx dhaam nach paiꞌ gammɨjɨx jɨjɨkgɨm bap tuiꞌkaꞌ, ku
guꞌ sap noꞌch tɨ jɨɨꞌñdhaꞌ ji buiñor gu Maraaꞌn jich Xoiꞌkam. 
Noꞌch guꞌ sap cham tɨ jɨɨꞌñdhaꞌ, cham tuꞌ dhoch baidhikaꞌ. 
Na guꞌ dai gu jaroiꞌ noꞌ tɨ jɨɨgiꞌñ buiñor gu Maraaꞌn gu Dios 
na baꞌ jimiaꞌx dhaam na paiꞌp tuꞌiiꞌ. Noꞌ guꞌ puꞌñi cham tɨ

jɨɨgiꞌñ buiñor, dho gi guꞌ cham tuꞌ jimiaꞌ ji, yaꞌ pup biꞌyaꞌ na
paiꞌr tu tulhiiñaraꞌ. Baꞌ aapiꞌm jix bhaiꞌ pɨx jum taat kaꞌñ
jaaduñ, na pim guꞌ aapiꞌm jimiaꞌx dhaam na pim paiꞌ

gammɨjɨx jɨjɨkgɨm bap tuiꞌkaꞌ, na pim guꞌ aapiꞌm bɨɨx jam jujur
kɨꞌn ba tɨ jɨɨgiꞌñ buiñor guch Xoiꞌkam nar Maraaꞌn gu Dios. 

